
REPUBLIKA E KOSOVËS / REPUBLIKA KOSOVA 

 

Kom.Dh.Shk.II.nr.1139/23 

 

GJYKATA KOMERCIALE E KOSOVËS, Dhomat e shkallës së dytë, me gjyqtarin 

individual Faton Bajrami në çështjen juridike përmbarimore të kreditorit Kompania Rajonale 

Ujësjellësi “Prishtina”, SH.A., me seli në Prishtinë, rruga “Hazir Shala”, nr.4, kundër debitorit 

“Instituti për Studime Politike dhe Evropiane’’(tutje si ISPE), me seli në Prishtinë, Rr. Adrian 

Krasniqi, Nr.9, duke vendosur lidhur me ankesën e debitorit të paraqitur kundër aktvendimit të 

Gjykatës Komerciale të Kosovës, Dhomat e shkallës së parë, Departamenti i Përgjithshëm, 

KPPP.nr.944/22 i datës 29.06.2023,  me datë 21.11.2023, mori këtë:  

A K T V E N D I M 

 APROVOHET si e bazuar ankesa e debitorit “Instituti për Studime Politike dhe 

Evropiane’’(tutje si ISPE), ndërsa aktvendimi i Gjykatës Komerciale të Kosovës, Dhomat e 

shkallës së parë, Departamenti i Përgjithshëm, KPPP.nr.944/22 i datës 29.06.2023, PRISHET dhe 

çështja i kthehet Gjykatës Komerciale, dhomave të shkallës së parë në rigjykim dhe rivendosje.  

A r s y e t i m 

Gjykata Komerciale e Kosovës, Dhomat e shkallës së parë, Departamenti i Përgjithshëm, 

me aktvendimin e atakuar, KPPP.nr.944/22 i datës 29.06.2023,  në pikën I të dispozitivit e ka 

refuzuar prapësimin e debitorit “Instituti për Studime Politike dhe Evropiane’’(tutje si ISPE), 

ndërsa në pikën II të dispozitivit ka lënë në fuqi urdhrin përmbarimor P.nr. 438/21 të datës 

25.03.2021. 

Kundër këtij aktvendimi në afatin ligjor ka ushtruar ankesë debitori “Instituti për Studime 

Politike dhe Evropiane’’(tutje si ISPE),  për shkak të shkeljes se dispozitave procedurale, shkelje 

të dispozitave të ligjit material dhe vërtetim të gabuar të gjendjes faktike, me propozimin që 

aktvendimin KPPP.nr.944/22 i datës 29.06.2023,  Gjykata Komerciale e Kosovës, Dhomat e 

shkallës së parë, ta anuloje dhe që Urdhrin e Përmbaruesit Privat të anuloje dhe propozimin për 

përmbarim ta refuzoje si të pa bazuar.  

Kreditori  nuk ka parashtruar përgjigje në ankesë. 

Gjyqtari individual  i Gjykatës Komerciale, i shqyrtoi shkresat e lëndës, aktvendimin e 

atakuar dhe pretendimet ankimore, në kuptim të nenit 3 par.2 të Ligjit nr.04/L-139 për Procedurën 

Përmbarimore (LPP), si dhe në kuptim të nenit 194 të Ligjit për Procedurën Kontestimore (LPK),  

gjeti se:  

- Ankesa e debitorit është e bazuar. 

Nga shkresat e lëndës rrjedh se kreditori ka paraqitur propozim për përmbarim ndaj 

debitorit në bazë dokumentit të besueshëm - Ekstrakti i verifikuar nga librat afariste, Kartela 

Financiare e Konsumatorit me Nr.1624, nga data 01.01.2013 deri me datë 22.03.2021, me të cilin 

e ka urdhëruar debitorin, që brenda afatit prej 7 ditësh pas pranimit të urdhrit, t’ia paguaj kreditorit 

shumën prej 1,502.96 €, si dhe shpenzimet e procedurës përmbarimore. Përmbaruesi privat, ka 

lejuar përmbarimin me urdhrin përmbarimor P.nr.438/21 të datës 25.03.2021. 

Debitori në prapësimin e paraqitur brenda afatit ligjor ka kundërshtuar urdhrin për lejimin 

e përmbarimit me arsyetimin se debitori nuk e ka pranuar asnjë faturë nga kreditori.. Andaj i ka 

propozuar Gjykatës që ta aprovoj prapësimin në tërësi si të bazuar, hedhet poshtë Urdhri 

Përmbarimor P.nr.438/21 i datës 25.03.2021 si dhe të detyrohet kreditori t’i mbuloj të gjitha 

shpenzimet e procedurës përmbarimore.  

Kreditori, në afatin e paraparë ligjor ka parashtruar përgjigje në prapësim, ndër të tjerash 

ka theksuar se e kundërshton prapësimin si të pa bazuar, të pa argumentuar si dhe pa mbështetje 

në prova pasi që debitori asnjëherë nuk e ka njoftuar kreditorin se ka ndërruar lokacion.  

Gjykata e shkallës së parë pas vlerësimit të shkresave të lëndës, prapësimit dhe përgjigjes 

në prapësim dhe mbajtjes së seancës dëgjimore vendosi si në dispozitiv të aktvendimit të atakuar. 

Në arsyetim të aktvendimit të atakuar gjykata ka theksuar se dokumenti i besueshëm – 

ekstrakti nga librat afarist nr. 1624, i përmban të gjitha tiparet e dokumentit të besueshëm sipas 

nenit 29 par. 3 të LPP-së, meqenëse në këtë ekstrakt janë treguar palët, janë të përshkruara 

shërbimet të cilat kanë qenë objekt i ekstraktit, si dhe është përcaktuar shuma e cila është detyrim 

për përmbushje nga ana e debitorit.  

Gjykata Komerciale vlerësimin e gjykatës së shkallës së parë nuk mund ta përkrah si të 

rregullt dhe të ligjshëm, për arsye se aktvendimi i atakuar është përfshirë në shkelje thelbësore të 

dispozitave të procedurës kontestimore nga neni 182, paragrafi 2, pika n), neni 183 të LPK-së, 

lidhur me nenin 21 dhe 27 të LPP-së.  

Në këtë kontekst, kjo gjykatë vlerëson se gjykata e shkallës së parë  nuk ka analizuar saktë 

shkresat e lëndës si dhe nuk ka vërtetuar drejtë gjendjen faktike ngase nuk e ka vlerësuar në mënyrë 

të drejtë faturën në bazë të së cilës është lejuar përmbarimi nëse e njëjta i plotëson kushtet sipas 

ligjit, po ashtu nuk i ka vlerësuar pretendimet të cilat i ka parashtruar debitori në prapësim, pasi që 

nga shkresat e lëndës rezulton se fatura kontestuese në rastin konkret nuk përmban në mënyrë të 

qartë të dhënat e nevojshme për përmbarim, respektivisht periudhën kohore. 

Gjykata e Shkallës së Dytë me shikim nga shkresat e lëndës ka vërejtur se borxhi në shumën 

prej 1,502.96 €, është kërkuar për periudhën kohore nga data 01.01.2013 deri me datën 22.03.2021, 

ndërsa në përmbajtjen Kartelës Financiare të Konsumatorit, nuk është përfshirë fare periudha prej 

datës 01.01.2013 deri me datën 31.12.2013, me ç’ rast nuk dihet se për cilat shërbime dhe për cilën 

periudhë kohore është grumbulluar borxhi në fjalë. Andaj, nga të cekurat u deshtë që ky aktvendim 

të anulohet dhe çështja të kthehet në procedim të serishëm në gjykatën e shkallës së parë.  

 

Me dispozitën ligjore të nenit 27 të LPP-së, në mënyrë shprehimore është përcaktuar se 

“Dokumenti përmbarimor është i përshtatshëm për përmbarim në qoftë se në të është treguar 

kreditori dhe debitori, si dhe objekti, mjetet, shuma dhe koha e përmbushjes së detyrimit”. Në bazë 

të nenit të sipërcituar del se kushtet në fjalë duhet të plotësohen në mënyrë kumulative dhe se 

mungesa e vetëm njërit prej këtyre kushteve, e bënë dokumentin përkatës përmbarimor të 

papërshtatshëm për përmbarim. 

Gjykata Komerciale - Dhomat e Shkallës së Dytë vlerëson se në rastin konkret gjykata e 

shkallës së parë është dashur të vlerësoj nëse dokumenti i besueshëm- kartela financiare e 

kontabilitet i plotëson kushtet ligjore për të qenë dokument i besueshëm konform dispozitave 

ligjore të LPP-së, andaj edhe nga këto arsye është dashur që aktvendimi i atakuar të anulohet dhe 

çështja ti kthehet të njëjtës gjykatë në procedim të serishëm.  

Në ri procedurë, gjykata e shkallës së parë udhëzohet që të bëjë eliminimin e shkeljeve të 

dispozitave të procedurës përmbarimore në pajtim me vërejtjet e paraqitura, ashtu që të vlerëson 

në mënyrë të drejtë dokumentin përmbarimor nëse i njëjti sipas dispozitave ligjore i plotëson 

kushtet si dokument përmbarues, e pas kësaj të marr vendim të drejtë dhe të ligjshëm konform 

dispozitave të LPP-së.  

Nga sa u tha me lartë u vendos si në dispozitiv të këtij aktvendimi në kuptim të nenit 77 

dhe 17 të LPP-së, lidhur me nenin 208 dhe 209, pika d), të LPK-së. 

 

 

GJYKATA KOMERCIALE E KOSOVËS  

Dhoma e Shkalles se Dytë 

                                                   K.DH.SH.II nr.1139/23 me datë 21.11.2023 

 

                                                                                                                     Gjyqtari 

                                                                                                                 Faton Bajrami  

 

 

 

 

 

 

 


